
Inissianik attartortitsisarneq pillugu Inatsisartut peqqussutaani nr. 2-mi, 12. maj 2005- imeersumi 

ilanngussaq 4 (Ileqqorissaarnissamut malittarisassat) allanngorteqqullugu Naalakkersuisut 

peqquneqarnissaanik Inatsisartut aalajangiiffigisassaattut siunnersuut, taamaasillunga tunngaviusumik 

pisortat inissiaataanni qimmeqarnissaq aamma/imaluunniit qitsuuteqarnissaq 

akuerineqarsinnaalersillugu.  

(Inatsisartunut ilaasortaq Randi Vestergaard Evaldsen, Demokraatit) 

(Siullermeernera) 

 

Demokraatini amerlasooriarluta oqaatigisarparput uangut inuiaqatigiit aqunneqarpallaartugut. 

Taamaasilluta isumaqarpugut pisortat kissaatigigaat innuttaasut inuunerat aqussallugu. Eqartunik 

amerlavallaanik malittarisassaqarpugut pisortat allaffissornerujussuannut tulluussakkanik. 

Iluarsaassisariaqarpugut mannaku sinnersuut aallartiffissatsialaavoq.  

Isertorneqassanngilaq inuppassuaqarmat uumasuuteqarusukkaluartunik. Qimmeq qitsulluunniit 

inuttaminut nuannaartitsisarpoq angisuumik aamma immaqa sualummik meeqqanut kisermaanullu. 

Nuannaarummik tamatumannga innuttaasut pisortat attartortittagaanni najugaqartut arsaarneqassasut 

qanga aalajangerneqarnikuuvoq. Taamani tunngaviusumik aalajangerneqarpoq uumasuuteqarneq 

inerteqqutaassasoq. Demokraatini ilisimaneqartutut isumaqarpugut allatut eqqarsartariaqartugut. 

Iluaqutaanngilaq pisortat suut tamaasa inerteqqutinngortinniarsariuassappatigit. Inuit 

kiffaanngissuseqarnerusariaqarput aamma inuttut akisussaaffeqarnerusariaqarpugut. Inuiaqatigiit 

inerteqqutinik aqussinnaanngilagut.  

 

Taamaattumik Demokraatini isumaqarpugut siunnersuuteqartutulli, malittarisassat eqarluinnartut 

allanngortinneqassasut tunngaviusumik  pisortat inissiaataanni attartortittakkani qimmeqarneq/ aamma 

imaluunniit qitsuuteqarneq pisinnaanngorlugu.  

Sorsuutigeriartigu inuiaqatigiinni inerteqqutit ikilisarnisssaat inuttullu kiffaanngissuseqarnerunissaq.  

Siunnersuut innersuupparput Sanaartornermut Ataatsimiititaliamut.  

 

 

 

 

 

 


